
示徐生書
维基文库 � 免费全文 � CC BY-SA 4.0

示徐生書

作者：歸有光　明

本作品收錄於《震川先生集/卷七》

徐生倬，學於餘四年矣。世學之卑，志在科舉為第一事。天下豪傑，方揚眉瞬目，群然

求止于是。生非為科舉文，不以從予；予不為科舉，文亦無由得生。然予之期於生者，

世未之知也。

今年正月，予遊金陵，生為書數百言，汲汲乎恐其志之不遂，而憂予之去而失所助也。

予未有以答。及是，予將計偕北上。生愈不自聊賴，復為書乞所以為學者。

夫聖人之道，其跡載於《六經》，其本具于吾心。本以主之，迹以徵之，燦然炳然，無

庸言矣。心之蒙弗亟開，而假於格致之功，是故學以徵諸迹也。迹之著，莫《六經》若

也。《六經》之言，何其簡而易也！不能平心以求之，而別求講說，別求功效，無怪乎

言語之支，而蹊徑之旁出也。生其敏勵以翼志，靜默以養實，檢約以遠恥，凝神定氣於

千載之上，《六經》之道，必有見乎其心矣。苟唯浮逞嘩曄，與庸同事，而口舌是恣，

曰「吾有以異於人人」，則非獨生欺予，予亦欺生也。因書以勉生，且以貽二三子。

此明朝作品在全世界都属于公有领域，因为作者逝世已经超过100年，且作品于1931年1

月1日之前出版。

